
1.057 hitz
Hainbat funtzio izan ditu historian zehar Colditz gazteluak; egun, eraberritze lanak aurrera jarraitzen dute 

Boterearen gotorlekua 

Amaia Elizondo 

Alemaniako Colditz gaztelua botereari lotuta egon da betidanik. Bere eraikuntza defentsarako leku bihurtu zen. Ondoren, ospitale baten egitura hartu zuen. Garai batean errefuxiatuen esparrua ere izan zen. Egun, turistentzako gunea da, duela mende batzuetako lorratzak ikusteko aukera eskaintzen duena. 1995. urtera arte bizi izan zen jendea bertan, baina hortik aurrera gaztelua eraberritu egin behar zenez, hutsik geratu zen. Konponketa lanak hastean hainbat logela, patio eta egongela itxita geratu ziren. Hala, bisitan joaten diren turistek gazteluaren zati bat bakarrik ikusteko parada izaten dute. Oraindik asko dago konpontzeko, eta berritze lanak oso mantso doaz. 

Colditz gaztelua izen bereko hirian aurkitzen da, Leipzig eta Dresde hirien artean. 1083. urtean Henrike IV.a erregeak gaztelua eraikitzeko agindu zuen. Dena dela, ez ziren segituan hasi obrekin. Izan ere, ia ehun urte igaro ziren gazteluaren lehen eraikinak eraikitzen hasi zirenerako. Erdi Aroan, gaztelua erabat osatuta zegoenean, enperadore germaniarren gotorleku bihurtu zen. Urteek aurrera egin ahala, Colditz hiriko jauntxoak gazteluaren jabe egin ziren. Azken horiek Wettin familiari saldu zioten gaztelua 15.000 markoren truke. Mendeetan, jabe ugari izan zituen Colditzek, izan ere, askok negozioa egiten zuten eraikinaren salmentarekin. Tarte horretan gazteluak zenbait berrikuntza izan zituen, kanpoko fatxada, adibidez. 

1504. urtean, aldiz, sute handia izan zen gazteluan. Eraikinaren zati handiena erre egin zen, eta guztiz desitxuratuta geratu zen. Hirian bertan kalte izugarriak izan ziren. Udaletxea, eliza eta plaza bera suntsituta geratu ziren, beraz, hondamen nabarmena izan zen Colditzen. Handik pare bat urtera hasi ziren konpontzen gaztelua, beste estilo bat ipiniz. Bi hamarkada behar izan zituzten Colditz eraberritzeko. Eraikin gehiago egin zituzten, eta zoologiko txiki bat ere sortu zen gazteluaren atzeko aldean. Orduan Augusto erregea zen Colditzen jabe nagusia, eta estilo errenazentistako gaztelua berreraiki zuen. Izatez estilo gotikoa zuen gazteluak, baina elementu haietatik oso gutxi geratu ziren. 

Kapera berria 

Berritze lan horietan Hans Irmisch eta Peter Kummer arkitektoek ipini zituzten detaile guztiak. Horiekin batera Lucas Cranach artista gaztea kontratatu zuten pintura lanak errestauratzeko. 1584. urte inguruan, kapera berriaren fatxada eraiki zuten. Fatxada errenazentista du, eta barruko aldean, eskultura lan bikainak ikus daitezke. Handik aurrera ehiztarientzako erresidentzia bihurtu zen Colditz. XIX. mendean, berriz, kaperak aldaketak izan zituen. Estilo neoklasikoko elementuak ipini zizkioten, bestelako itxura bat emanez. Orduan Federiko Augusto III.arena zen gaztelua, eta gaixoentzako ospitale moduan erabili zuen. 1829. urtera arte iraun zuen ospitale gisa. Ondoren ere ospitalea zen, baina buruko gaixoentzat soilik. Ia ehun urtez egon zen irekita. 

I. Mundu Gerran gudako presoentzako esparru moduan erabili zuten. 1933an, aldiz, naziak boterean zirenean, gaztelua beren esku hartu zuten. Haien esanetan, toki hura gizatxar guztientzat zen. Horien artean, komunistak, homosexualak eta juduak sartzen zituzten. Urte oso gogorrak izan ziren, nazien agintepean. 1945ean, tropa estatubatuarrek hartu zuten gaztelua, naziak handik kanporatuz. Urteen poderioz, sobietarrek beste ospitale batean bihurtu zuten Colditzeko gaztelua. Egun ospitale hartako arrastoak aurki daitezke logeletan, baina horiek guztiak desagerrarazteko asmoa dute eraberritze lanekin. Beste gazteluak bezain ikusgarria ez bada ere, balio historiko handia dauka gazteluak. 

Inguruetako lorategi eta parkeak, eraikinak bezain ederrak 

Gaztelu eta jauregiak ez ezik, Alemaniako hirietan bada zer ikusia. Hiri askotan estilo modernoa sartuz joan da pixkanaka eraikin berriak sortuz. Baina bada oso zaindua duten beste elementu bat: lorategiak eta parkeak. Lorez gainezka egoten dira normalean, eta oso koloretsuak dira, gainera. Horietako bat da Planten un Blomen parkea. Euskarazko itzulpena landareak eta loreak izango litzateke. Hanburgo hirian aurki daiteke. 1930. urtetik aurrera ezagutzen da parke moduan, izan ere, aurretik zenbait eraikin egon ziren bertan. Mota guztietako landareak ikus daitezke, baina arreta gehien pizten duen eremua lorategi japoniarra da. 

Frankfurten Palmondoen parkea dago. Hara joatean, kolore berdeak arreta pizten du. Palmondo eta landare tropikalak dira nagusi. Eremu zabaleko parkea da, eta bertatik ibiltzeko toki ederra dago. 

 

 

Batzuetan monarkiarentzako egoitza, besteetan gudetarako defentsa; Alemaniako gazteluek hainbat funtzio bete dituzte historian zehar. Bada eskola moduan erabiltzen denik ere. 
_________________________________________________________
Historiak utzitako altxor preziatuak 

A. Elizondo 

Alemanian Europako beste herrialdeetan bezala, arkitektura lan bikainak daude. Horietako gehienak monarkiarenak izan ziren, edo, bestela, jauntxo eta botereko gobernarienak. Esku ugaritatik pasatu dira gaztelu eta jauregi gehienak. Colditzeko gazteluaren pare historiako eraikin askok hainbat funtzio bete dituzte; hala nola monarkiaren erresidentzia ez ezik, defentsarako gunea ere izan dira. Beste kasu batzuetan, ospitaleak edota presoentzako egoitzak ere bilakatu dira. Bestalde, eraikin ikusgarrien artean Stuttgart hiritik gertu bada horietako bat: Hohenzollern gaztelua. Izen bereko mendi tontorrean kokatuta dago, 855 metrotan, hain zuzen ere. 

XI. mendean hasi ziren eraikitzen, eta defentsarako estrategia gune bat izan behar zuen. Baina hasieran izan zuen garrantzia gutxituz joan zen denborarekin. XVIII. menderako guztiz abandonatua zegoen. Gainera, ordurako hainbat guda izan ziren, eta gaztelua nahiko suntsitua ikus zitekeen. Egun, gazteluaren San Migel kapera bakarrik mantentzen da Erdi Aroko elementuen artean. Guztira hiru gaztelu daude eraikita mendi tontorrean, eta paisaia ikusgarria da bertatik. Gaztelu bakoitzak bere estiloa du, baina denek erromantizismoaren kutsua dute. San Migel kaperaz gain, bada beste kapera bat handiagoa dena, Kristoren kapera izendatua. Estilo neogotikoa du, eta Parisko Sainte Chapelle kaperan oinarrituta dago. Bertako elementurik esanguratsuena beirate koloretsuak dira. 

Hohenzollern gaztelua ez ezik, beste asko ere aurki daitezke Alemaniako hirietan. Turista askok gustukoa dute gazteluen inguruko ibilbidea egitea, hau da, gaztelu batetik bestera joatea. Bisitari ugari izaten dituen beste gaztelu bat Wartburg izenekoa da. Eisenach hirian dago, eta 410 metroko mendi tontorrean kokatuta dago. 1999an Unescok Gizateriaren Ondare izendatu zuen. 1067. urtean eraiki zuten, eta monarkiaren egoitza izan zen urte askotan. Hala, 1211tik 1227ra Hungariako Isabel erregina bertan bizi izan zen. Ondoren monarkiako beste kide batzuen eskuetan geratu zen. 

Alemaniako gaztelu gehienak mendi inguruan eraikiak daude. Horietako asko, gainera, mendi tontorrean bertan ikus daitezke. Arrazoi hori dela medio, paisaia bikainak bistaratzen ditu bisitariak. Horren adibide ere bada Fuersteneck gaztelua. Fulda eta Bad Hersfeld hirien artean aurkitzen da, eta 406 metroko mendiaren gainaldean dago. 1250. urtean hasi ziren eraikitzen, eta egun prestakuntza eskola bat da. Eskola izango zela erabaki zutenean, Otto Bartning arkitektoari eman zioten berritzeko ardura. Azken horrek barruko dekorazio guztia aldatu zuen, estilo modernoagoa ipiniz. 

Gazteluen ibilbidean jarraituz, Wewelsburg eraikinarekin topo egingo du bisitariak izen bereko hirian. Estilo errenazentista duen gaztelu handia da, eta Alme ibaiaren ondoan dago. Bertatik paisaia ederrak ikus daitezke, mendi ikusgarriak, alegia. Wewelsburg hiria bera ere ederki ikusten da, baita zirrikitu txikienak ere. 1603an hasi ziren eraikitzen Paderborneko printzearentzat. Gaztelua egin aurretik beste estilo bateko eraikinak zeuden bertan. Argi dago Alemanian bertan arkitekturak bere lekua baduela. Gazteluak eta jauregiak, behintzat, ez dira falta. 

